Gömul gáta
Í gömlu handriti í Þjóðarbókhlöðu, Lbs. 2397, 4to, er þessa gátu að finna:

Vinnumaðurinn vildi fá 

verkalaunin bónda hjá,

eg sá fljúga fugla þrjá, 

flýtum oss að veiða þá.

Andir fyrir alin tvær, 

álptin jöfn við fjórar þær.

Titlingana tíu nær, 

tók ég fyrir alin í gjær.

Af fuglakyni þessu þá, 

til þrjátíu álna reikna má,

þó vil eg ekki fleiri fá, 

en fugl og alin standist á.

Gátunni fylgir lausn í bundnu máli og er hún birt aftast í þessari grein. Handritið er af framhaldi bókarinnar Tölvísi, sem gefin var út 1865 og var eftir Björn Gunnlaugsson (1788–1876). Gátan er neðanmáls í handritinu. Þar segir Björn:
Þetta dæmi stóð sem gáta í gömlu stafrófskveri, er kallaðist Gunnarskver, en höfundur þess, Gunnar Pálsson, Skólameistari á Hólum en síðar Prófastur í Dalasýslu kallaði það Stöfunarbarn. Þetta stafrófskver var merkilegt fyrir mér, því móðir mín sæla, Ólöf Björnsdóttir lét mig stafa á það, þegar jeg var stöfunarbarn (Lbs. 2397, 4to., 1375).
Í stuttu máli fjallar gátan um að finna þrjátíu fugla sem reikna má til 30 álna. Fuglarnir eru af þrennu tagi, endur, álftir og tittlingar. Verð fuglanna er mismunandi. Öndin reiknast til hálfrar alinar, fjórar endur jafngilda einni álft og kostar álftin þá tvær álnir, en tíu tittlingar fást fyrir eina alin svo að hver tittlingur er virði 1/10 úr alin. 
Finna skal fjölda þriggja fugla en aðeins tvennar upplýsingar eru gefnar, heildarfjöldi fuglanna og verð hvers og eins. Allajafna ætti slíkt dæmi að hafa óendanlegan fjölda lausna, en í dæminu leynast fleiri upplýsingar. Ekki þýðir að bera fram lausn sem felur í sér brot úr fugli eða engan fugl af einhverju tagi. Lausnirnar verða að vera þrjár heilar jákvæðar tölur.

Björn Gunnlaugsson

Björn Gunnlaugsson var mesti stærðfræðingur á Íslandi á nítjándu öld. Saga hans er sagan af fátæka bóndasyninum sem braust til mennta og lauk ævi sinni hlaðinn virðingartáknum; hann varð riddari af Dannebrog og dönsku heiðursfylkingunni. Aldrei komst hann þó í lærðan skóla. Þegar hann reyndi fyrst fyrir sér um skólavist veturinn 1804–1805 var enginn skóli í landinu. Hólavallaskóla hafði verið lokað og Bessastaðaskóli var ekki stofnaður. Síðar kom umsókn hans of seint og að lokum var hann orðinn of gamall. Björn lauk stúdentsprófi hjá Geir biskupi Vídalín árið 1808 og hlaut mikið lof fyrir kunnáttu sína í stærðfræðilegum efnum. 
Ekki lá þó enn fyrir Birni að halda strax áfram námi. Til Kaupmannahafnar komst hann árið 1817 og var þá orðinn of seinn til að hefja nám við háskólann þá um haustið. Á meðan hann beið stytti hann sér stundir við að leysa verðlaunaþraut og hlaut fyrir lausnina gullverðlaun háskólans.
Árið 1822 gerðist hann kennari í stærðfræði við Bessastaðaskóla. Hann starfaði við Lærða skólann næstu fjóra áratugi uns hann lét af störfum árið 1862, 74 ára að aldri. Auk kennslunnar hafði Björn unnið það þrekvirki að mæla upp Ísland á 12 sumrum, árin 1831–1843, að sumrinu 1836 frátöldu. Kortið, sem gert var eftir mælingum hans, var grunnur að Íslandskortum fram á tuttugustu öld.
Að lokinni langri starfsævi reit Björn Gunnlaugsson bókina Tölvísi, allmikið rit, sem Hið íslenska bókmenntafélag kostaði og gaf út. Bókinni lýkur í miðjum kafla um keðjubrot eftir 25 prentaðar arkir, alls 400 blaðsíður. Vafalaust hefur ætlunin verið að halda útgáfunni áfram en úr því varð ekki. Bókin var enda mjög fræðileg og óvíst hvort margir Íslendingar voru læsir á efni hennar.  

Gunnarskver

Kverið Lijtid wngt Støfunar Barn, öðru nafni Gunnarskver, eftir sr. Gunnar Pálsson, útg. 1782, er merkilegt rit. Fyrri hluti þess er stafrófskver þar sem fjallað er um sérhljóða, samhljóða, stafrófið og margvíslegar samstöfur eins og segir þar. Síðari hlutinn, sem hefst á bls. 41, er um „frekari Støfunar idkun, ef ei og maa ske Lestrar“. Í fyrsta kafla þess hluta eru nokkrir orðskviðir eða málshættir. Í öðrum kafla eru nokkrar ráðgátur, þar á meðal gátan um fuglana, ásamt lausninni í bundnu máli. Í þriðja kafla er að finna tölustafi, „almennelega“ eða venjulega og rómverska, auk margföldunartöflunnar. Yfirskrift fjórða kapítula er svo „Ymislegt, sem Nøfnum tiaair ad nefna.“

Málfar og ritháttur hefur breyst töluvert á þeim átta áratugum sem liðu frá útgáfu stafrófskversins þar til Björn Gunnlaugsson reit handrit sitt, en texti gátunnar er nánast sá sami. Aðeins skeikar um orðin „flýtum oss“ þar sem Gunnar hefur „fórum við“.

Uppruni gátunnar

Gátan hefur yfir sér íslenskt yfirbragð. Hún fjallar um íslenska fugla og íslenskar verðeiningar, álnir vaðmáls. Ætla mætti að hún væri eins konar húsgangur úr fyrndinni, varðveittur í bundnu máli í munnlegri geymd. Alþekkt er þó að erlent efni af þessu tagi hefur verið tekið og fært í íslenskan búning sem fer því svo vel að hvergi sér á því misfellu (Vésteinn Ólason, 1967).
Gátu þessa er að finna í fornum ritum erlendum og í mörgum útgáfum. J. Tropfke talar um 100 fugla dæmið í yfirlitsriti sínu, Geschichte der Elementarmathematik (1980). Hann rekur söguna aftur til ársins 485 e. Kr. í Kína þar sem kaupa á 100 hænsn fyrir 100 sapeka. Hani kostar 5 sapeka, hæna 3 sapeka og þrír kjúklingar 1 sapek. Gefnar eru þrjár lausnir á þeirri þraut. Dæmið birtist síðar meðal Araba hjá Abu Kamil (um 850–930), á Indlandi, m.a. hjá Bhaskara II (1114–1185), þar sem fuglategundirnar eru fjórar, í Persíu og í Býsansríkinu. Það barst síðan til Vesturlanda þar sem Leonardo frá Pisa tók það upp (Tropfke, 1980: 613-616).   
Gátur Leonardos frá Pisa

Í gagnmerkri bók, Liber Abaci (1202) eftir Leonardo frá Pisa, má finna hliðstætt dæmi við gátuna í Gunnarskveri. Bókin Liber Abaci er tímamótarit, en hún hafði geysimikil áhrif á útbreiðslu indóarabískra reikniaðferða á Vesturlöndum.  Í bók Leonardos er þessi saga: 

Maður kaupir 30 fugla, sem eru akurhænur, dúfur og spörvar, fyrir 30 denara. Akurhænu kaupir hann fyrir 3 denara, dúfu fyrir 2 denara og 2 spörva fyrir 1 denar, nefnilega einn spör fyrir 1/2 denar. Leitað er eftir hve margir fuglar eru keyptir af hverri tegund (Siegler, 2002: 256).
Síðan er lýst aðferðinni við að leysa gátuna. Deilt er í 30 denarana með fuglunum 30 og kvótinn er 1 denar á fugl. Höfundur reynir síðan að stilla saman jafnmörgum fuglum og denörum og telur: 

4 spörvar og 1 akurhæna eru 5 fuglar fyrir 5 denara, 

2 spörvar og 1 dúfa eru 3 fuglar fyrir 3 denara.

Leonardo margfaldar þessi tvö sett hvort með sinni tölu þannig að summan verði 30. Á nútímamáli stærðfræðinnar þarf að finna tvær heilar, jákvæðar tölur, a og b, þannig að  
a·5 + b·3 = 30

Glöggir lesendur reka fljótt augun í að 3·5 + 5·3 = 30

Þreföld fyrri blandan er 12 spörvar og 3 akurhænur, alls 15 fuglar.
Fimmföld seinni blandan er 10 spörvar og 5 dúfur, einnig 15 fuglar.
Svarið er því 22 spörvar, 3 akurhænur og 5 dúfur, alls 30 fuglar fyrir 30 denara.
Leonardo rekur fleiri dæmi því að þrautir af þessu tagi eru ekki allar jafnauðleystar og þessi. Næst segir frá akurhænu sem kostar 2 denara, dúfu, sem fæst fyrir 1/2 denar og spör fyrir 1/4 denar. Fá á 12 fugla fyrir 12 denara. Strax má sjá að: 

1 akurhæna og 2 dúfur eru 3 fuglar fyrir 3 denara og

3 akurhænur og 4 spörvar eru samtals 7 fuglar fyrir 7 denara. 
Finna þarf því a og b eins og áður þannig að 

a·3 + b·7 = 12 
Nú bregður svo við að engin lausn er í sjónmáli. Þá grípur Leonardo til þess ráðs að tvöfalda fuglafjöldann og denarana:
a·3 + b·7 = 24 
Athugun leiðir fljótt í ljós að 1·3 + 3·7 = 24 
Einföld fyrri blandan er 1 akurhæna og 2 dúfur.
Þreföld seinni blandan er 9 akurhænur og 12 spörvar.

Alls má því fá 10 akurhænur, 2 dúfur og 12 spörva fyrir 24 denara.

Lausnin er þá 5 akurhænur, 1 dúfa og 6 spörvar fyrir 12 denara.

Jöfnur eins og þær sem sýndar eru hér að framan, þar sem lausnir verða að vera heilar tölur, eru ævagömul viðfangsefni. Þær eru kenndar við Grikkjann Díofantus frá Alexandríu sem var uppi á 2. öld e.Kr. og er talinn upphafsmaður algebru. Díofantískar jöfnur hafa löngum þótt erfiðar viðfangs en nokkuð hefur þokast áfram við lausnir þeirra á seinni tímum. 
Lausn gátu stöfunarbarnsins

Sé nú sömu lausnaraðferð beitt við gátu stöfunarbarnsins, þar sem önd kostar 1/2 alin, álftin 2 álnir en tittlingurinn 1/10 úr alin og finna á 30 fugla fyrir 30 álnir, má telja saman:

1 álft og 2 endur eru 3 fuglar fyrir 3 álnir.
9 álftir og 10 tittlingar eru 19 fuglar fyrir 19 álnir.

Þá þarf að finna a og b þannig að 

a·3 + b·19 = 30 
Talan 19 er fremur óþægileg í þessu samhengi og engin heiltölulausn er í sjónmáli. Þá er reynt að tvöfalda skammtinn:

a·3 + b·19 = 60 
Nú bregður svo við að 1·3 + 3·19 = 60

Lagt saman:

1 álft og 2 endur eru 3 fuglar fyrir 3 álnir.

3·9 álftir og 3·10 tittlingar eru 57 fuglar fyrir 57 álnir,

Alls 28 álftir, 2 endur og 30 tittlingar fást fyrir 60 álnir svo að 

14 álftir, 1 önd og 15 tittlingar fást fyrir 30 álnir.

Þessari lausn ber vel saman við lausnina sem fylgir gátunni og er í bundnu máli. Hún hljóðar svo:

Álptir fjórtán eru hér til, 

og einum titling fleira,

á einni gjöri eg önd þér skil, 

ekki færðu meira.

Björn Gunnlaugsson sýnir í handriti sínu formlegri aðferð við lausnina en aðferð Leonardos, en engan veginn jafn aðgengilega fyrir hinn almenna lesanda. 

Lokaorð
Þessi litla saga af lítilli gátu segir margar sögur í einni. Hún greinir frá því hvernig gátur og þrautir lifa öldum saman, breyta um mynd, berast á milli landsvæða og heimshluta og aðlagast menningu á hverjum stað. Ýmislegt barst til Íslands og lifir með þjóðinni þótt leiðir þess til landsins séu nú fyrndar. Sagan greinir einnig frá góðri móður sem elur son sinn upp við að glíma við þrautir í bernskunni svo að hann verður að miklum stærðfræðingi í fyllingu tímans.

